
	Муниципаль хезмәт турында Татарстан Республикасы кодексына  4 нче кушымта 


Муниципаль хезмәткәрләргә аттестация үткәрү турында  үрнәк нигезләмә

1 бүлек. Гомуми нигезләмәләр

1. Әлеге Үрнәк нигезләмә белән  җирле үзидарә органнарында, муниципаль берәмлекләрнең сайлау комиссияләрендә муниципаль  хезмәт вазыйфаларын биләүче муниципаль  хезмәткәрләргә аттестация үткәрүнең гомуми тәртибе билгеләнә.

2. Аттестация  муниципаль  хезмәткәрнең профессиональ эшчәнлеген бәяләү нигезендә  били торган муниципаль  хезмәт вазыйфасына туры килүен билгеләү максатларында үткәрелә. 

Аттестация муниципаль  хезмәтнең кадрлар составын төзүгә, муниципаль  хезмәткәрләрнең профессиональ дәрәҗәсен күтәрүгә,  җирле үзидарә органында, муниципаль берәмлекнең сайлау комиссиясендә  муниципаль  хезмәт вазыйфалары кыскартылганда муниципаль  хезмәт вазыйфасын биләүгә өстенлекле хокукны ачыклауга бәйле мәсьәләләрне, шулай ук  муниципаль  хезмәткәрләрнең хезмәт өчен түләү шартларын үзгәртүгә бәйле мәсьәләләрне хәл итүгә ярдәм итәргә тиеш. 

3. Түбәндәге муниципаль  хезмәткәрләр аттестацияләнми: 

1) били торган муниципаль  хезмәт вазыйфасында бер елдан ким эшләгән; 

2) 60 яшькә җиткән; 

3) йөкле хатыннар; 

4) йөклелек һәм бала  табу яисә бала карау буенча отпусктагы муниципаль хезмәткәр баласына өч  яшь тулганчы. Күрсәтелгән муниципаль хезмәткәрләргә отпусктан чыккач кимендә бер елдан соң  гына аттестация  үткәрелергә мөмкин; 
5) вакытлы  хезмәт шартнамәсе (контракты)  нигезендә муниципаль  хезмәт вазыйфаларын биләүчеләр.

4. Муниципаль  хезмәткәргә аттестация өч елга бер тапкыр үткәрелә. 

2 бүлек. Аттестация үткәрүне оештыру

5. Муниципаль  хезмәткәрләргә  аттестация үткәрү өчен яллаучы вәкиле (эш бирүче) карары буенча җирле үзидарә органының, муниципаль берәмлекнең сайлау комиссиясенең хокукый акты чыгарыла, анда түбәндәге нигезләмәләр була: 

1) аттестация комиссиясен төзү турында;

2) аттестация үткәрү графигын раслау турында;

3) аттестацияләнергә тиеш муниципаль хезмәткәрләрнең исемлекләрен төзү турында; 

4) аттестация комиссиясе эше өчен кирәкле документлар әзерләү турында.  

6. Аттестация комиссиясе җирле үзидарә органының, муниципаль берәмлек сайлау комиссиясенең хокукый акты белән төзелә. Әлеге актта аттестация комиссиясенең составы, аның эшләү сроклары һәм тәртибе билгеләнә. 
Аттестация комиссиясе составына яллаучы (эш бирүче) вәкиле һәм (яисә) ул вәкаләт биргән муниципаль хезмәткәрләр (шул исәптән аттестацияләнергә тиешле муниципаль хезмәткәр муниципаль хезмәт вазыйфасын биләгән бүлекчәдәге, муниципаль хезмәт һәм кадрлар мәсьәләләре буенча бүлекчәдәге, юридик (хокук) бүлекчәдәге, ә мондый бүлекчәләр булмаган очракта – аттестацияләнергә тиешле муниципаль хезмәткәр муниципаль хезмәт вазыйфасын биләгән җирле үзидарә органы эшчәнлеген кадрлар белән һәм юридик (хокукый) яктан тәэмин итү өчен җаваплы муниципаль хезмәткәрләр), шулай ук муниципаль хезмәт белән бәйле мәсьәләләр буенча бәйсез эксперт-белгечләр буларак фәнни, мәгариф һәм (яисә) башка оешмалардан персональ белешмәләре күрсәтелмичә чакырыла торган  вәкилләр кертелә. Бәйсез экспертлар саны аттестация комиссиясе әгъзаларының гомуми санының кимендә дүрттән берен тәшкил итәргә тиеш. (Икенче абзац 2014 елның 30 июнендәге 55-ТРЗ номерлы, 2018 елның 13 июлендәге 50-ТРЗ номерлы  Татарстан Республикасы законнары редакциясендә)
Вазыйфаи бурычларны үтәүләре дәүләт серен тәшкил итә торган  белешмәләрдән файдалануга бәйле муниципаль хезмәт вазыйфаларын биләүче муниципаль хезмәткәрләргә аттестация үткәрү өчен аттестация комиссиясе составы дәүләт сере турында  Россия Федерациясе законнары нигезләмәләрен исәпкә алып төзелә. 

 Аттестация комиссиясе составы  аттестация комиссиясе кабул итә торган карарларга йогынты ясый алырлык мәнфәгатьләр конфликтларын барлыкка китерү мөмкинлеге барлыкка килмәслек итеп төзелергә тиеш. 

Муниципаль  хезмәткәрләрнең вазыйфаи бурычлары үзенчәлегеннән чыгып, җирле үзидарә органында берничә аттестация комиссиясе төзелергә мөмкин.

7. Аттестация комиссиясен комиссиянең рәисе, рәис урынбасары, секретаре һәм әгъзалары тәшкил итә. Карарлар кабул иткәндә аттестация комиссиясенең барлык әгъзалары бертигез хокукларга ия була.

8. Аттестация үткәрү графигы ел саен яллаучы вәкиле (эш бирүче) тарафыннан раслана һәм аттестацияләнә торган һәр муниципаль  хезмәткәргә аттестация башланырга кимендә бер ай кала хәбәр ителә.

9.  Аттестация үткәрү графигында түбәндәгеләр күрсәтелә:

1) аттестация үткәрелә торган җирле үзидарә   органы, бүлекчәсе исеме;

2) аттестацияләнергә тиеш муниципаль  хезмәткәрләр исемлеге;

3) аттестация үткәрү датасы, вакыты һәм урыны;

4) җирле үзидарә органының, муниципаль берәмлек сайлау комиссиясе аппаратының тиешле бүлекчәләренең кирәкле документларны тапшыру өчен җаваплы җитәкчеләре күрсәтелеп, аларны аттестация комиссиясенә тапшыру датасы. 

10. Аттестация башланырга ике атнадан да соңга калмыйча, аттестация комиссиясенә аттестацияләнергә тиешле муниципаль хезмәткәрнең аттестация чорында үз вазыйфаи бурычларын башкаруы турында турыдан-туры җитәкчесе имза салган һәм югарырак җитәкче тарафыннан расланган бәя бирелә. 

11. Әлеге Үрнәк нигезләмәнең 10 пунктында каралган бәядә муниципаль  хезмәткәр турында түбәндәге белешмәләр булырга тиеш:

а) фамилиясе, исеме, атасының исеме; 

б) аттестация үткәрү вакытына  били торган  муниципаль  хезмәт вазыйфасы һәм шушы вазыйфага билгеләнеп кую датасы;

в) муниципаль  хезмәткәр хәл итүдә (эшләүдә) катнашкан төп мәсьәләләр  (документлар) исемлеге;

г) муниципаль  хезмәткәрнең профессиональ, шәхси сыйфатларының һәм профессиональ эшчәнлеге нәтиҗәләренең дәлилләнгән бәяләмәсе.

12. Аттестацияләнергә тиешле муниципаль  хезмәткәрнең  аттестация чорында үз вазыйфаи бурычларын башкару турындагы бәясенә муниципаль  хезмәткәр тарафыннан башкарылган йөкләмәләр һәм күрсәтелгән чорда муниципаль  хезмәткәрнең профессиональ эшчәнлеге турында еллык хисаплардагы ул әзерләгән документ проектлары турында белешмәләр кушып бирелә.

Киләсе һәр аттестация вакытында аттестация комиссиясенә элеккеге аттестация белешмәләре белән муниципаль  хезмәткәрнең аттестация язуы тәкъдим ителә. 

13. Җирле үзидарә органының, муниципаль берәмлек сайлау комиссиясенең муниципаль хезмәт һәм кадрлар мәсьәләләре буенча бүлекчәсе аттестация башланырга кимендә биш эш көне кала аттестацияләнә торган һәр муниципаль  хезмәткәрне аттестация чорында аның вазыйфаи бурычларын башкаруы турында бирелгән бәясе белән таныштырырга тиеш. Бу чакта аттестацияләнә торган муниципаль  хезмәткәр аттестация комиссиясенә күрсәтелгән чорда үзенең профессиональ эшчәнлеге турында өстәмә белешмәләр бирергә, шулай ук бирелгән бәя  белән ризалашмавы турында гариза яисә турыдан-туры җитәкчесенең бәясенә карата аңлатма язуы бирергә хокуклы.

3 бүлек. Аттестация үткәрү

14. Аттестация аттестация комиссиясе утырышына аттестацияләнә торган муниципаль  хезмәткәрне чакырып үткәрелә. Муниципаль хезмәткәр әлеге комиссия утырышына нигезсез сәбәп аркасында килмәгән очракта яисә аттестациядән баш тартса, муниципаль  хезмәт турындагы законнар нигезендә дисциплинар җаваплылыкка тартыла, ә аттестация соңрак вакытка күчерелә.
Аттестация комиссиясе тапшырылган документларны карый, аттестацияләнә торган муниципаль хезмәткәрнең һәм, кирәк булганда, аның турыдан-туры җитәкчесенең муниципаль хезмәткәрнең  профессиональ хезмәт эшчәнлеге турындагы мәгълүматын тыңлый. Аттестацияне объектив үткәрү максатларында аттестация комиссиясе  аттестацияләнүче муниципаль хезмәткәр тарафыннан  аттестация чорында  үзенең профессиональ эшчәнлеге турында бирелгән өстәмә белешмәләрне караганнан соң  аттестацияне комиссиянең  киләсе утырышына күчерергә хокуклы. 

15. Муниципаль  хезмәткәрнең профессиональ эшчәнлегенә карата профессиональ һәм шәхси сыйфатлары турында фикер алышу объектив һәм кешелекле мөнәсәбәттә булырга тиеш.

Муниципаль хезмәткәрнең профессиональ эшчәнлеге аның үзе били торган муниципаль хезмәтнең муниципаль вазыйфасы  буенча квалификация таләпләренә  туры килүен,  тиешле бүлекчә (җирле үзидарә органы, муниципаль берәмлекнең сайлау комиссиясе аппараты) алдында куелган бурычларны хәл итүдә  катнашуын, ул башкара торган эшнең катлаулылыгын, файдалы булуын һәм нәтиҗәлелеген билгеләү нигезендә бәяләнә. 

Бу чакта муниципаль хезмәткәрнең вазыйфаи инструкцияне үтәү нәтиҗәләре, профессиональ белемнәре, муниципаль хезмәткәр эшендәге тәҗрибәсе, муниципаль хезмәткәрнең муниципаль хезмәт турындагы законнарда билгеләнгән  чикләүләрне үтәве,  тыелган тәртип бозулар булмавы,  хезмәт тәртибе таләпләрен һәм йөкләмәләрен үтәве, ә башка муниципаль хезмәткәрләргә карата  оештыру-боеру вәкаләтләре бирелгән муниципаль хезмәткәрне аттестацияләгәндә шулай ук оештыру сәләтләре исәпкә алынырга тиеш.

16. Аттестация комиссиясе утырышы, анда комиссия әгъзаларының кимендә өчтән икесе катнашса, тулы хокуклы булып санала. 

17. Аттестация комиссиясе карары, аттестацияләнүче муниципаль хезмәткәр һәм  аның турыдан-туры җитәкчесе булмаганда, утырышта катнашучы аттестация комиссиясе әгъзаларының гади күпчелек тавышы белән  ачык тавыш бирү нигезендә кабул ителә.  Тавышлар тигез булганда, муниципаль хезмәткәр били торган муниципаль хезмәт вазыйфасына туры килә дип таныла. 

Аттестация комиссиясе әгъзасы булып торучы муниципаль хезмәткәрне  аттестацияләгән вакытта  аның  әлеге комиссиядә әгъза  булуы туктатып торыла. 

18. Муниципаль хезмәткәрне  аттестацияләү  нәтиҗәләре буенча  аттестация комиссиясе түбәндәге карарларның берсен кабул итә: 

1) били торган муниципаль хезмәт вазыйфасына туры килә;

2) били торган  муниципаль хезмәт вазыйфасына туры килә һәм  вазыйфаи үсеш тәртибендә муниципаль хезмәтнең вакантлы вазыйфасын биләү өчен билгеләнгән тәртиптә кадрлар резервына кертелүгә тәкъдим ителә;

3) өстәмә һөнәри белемне уңышлы алу шарты белән били торган муниципаль хезмәт вазыйфасына туры килә; (3 пунктча 2014 елның 12 июнендәге 53-ТРЗ,               2015 елның 21 июлендәге 53-ТРЗ номерлы номерлы Татарстан Республикасы законнары редакциясендә)
4) били торган  муниципаль хезмәт вазыйфасына туры килми. 

      19. Аттестация нәтиҗәләре тавыш бирүгә йомгак ясалганнан соң аттестацияләнгән муниципаль хезмәткәрләргә турыдан-туры хәбәр ителә. 

Аттестация нәтиҗәләре кушымта нигезендәге рәвеш буенча  муниципаль хезмәткәрнең аттестация  язуына  кертелә. Аттестация язуына аттестация комиссиясе рәисе, рәис урынбасары, секретаре һәм утырышта булган аттестация комиссиясе әгъзалары имза сала. 

Муниципаль хезмәткәр, имза салып, аттестация язуы белән таныша. 

Аттестация узган муниципаль хезмәткәрнең аттестация язуы һәм аттестация чорында аның ул вазыйфаи бурычларын үтәве турындагы  бәя муниципаль хезмәткәрнең шәхси эш папкасында  саклана. 

Аттестация комиссиясе секретаре  комиссия утырышы беркетмәсен  алып бара, анда комиссиянең карары һәм тавыш бирү нәтиҗәләре күрсәтелә. Аттестация комиссиясе утырышы беркетмәсенә аттестация комиссиясе рәисе, рәис урынбасары, секретаре, утырышта булган аттестация комиссиясе әгъзалары имза сала. 

20. Муниципаль хезмәткәрләрнең аттестация материаллары, аны үткәргәннән соң җиде көннән дә соңга калмыйча, яллаучы вәкиленә (эш бирүчегә)  тапшырыла. 

21. Аттестация үткәрелгәннән соң бер ай дәвамында аның нәтиҗәләре буенча җирле үзидарә органының, муниципаль берәмлекнең сайлау комиссиясенең хокукый акты чыгарыла яисә яллаучы вәкиленең (эш бирүченең) карары кабул ителә, аның буенча  муниципаль хезмәткәр:

1) билгеләнгән тәртиптә вазыйфаи үсеш тәртибендә муниципаль хезмәтнең вакантлы вазыйфасын биләү өчен кадрлар резервына кертелә;

2) өстәмә һөнәри белем алу өчен җибәрелә; (2 пунктча 2014 елның                        12 июнендәге 53-ТРЗ, 2015 елның 21 июлендәге 53-ТРЗ номерлы номерлы Татарстан Республикасы законнары редакциясендә)
3) муниципаль хезмәт вазыйфасында түбәнәя.

22. Муниципаль хезмәткәр өстәмә һөнәри белем алудан яисә муниципаль хезмәтнең башка вазыйфасына күчүдән баш тартса, яллаучы вәкиле (эш бирүче) муниципаль хезмәт турындагы  законнар нигезендә муниципаль хезмәткәрне били  торган муниципаль  хезмәт  вазыйфасыннан азат итәргә һәм муниципаль хезмәттән җибәрергә хокуклы. (22 пункт 2014 елның 12 июнендәге 53-ТРЗ, 2015 елның                   21 июлендәге 53-ТРЗ номерлы Татарстан Республикасы законнары редакциясендә)
Аттестация үткәрелгәннән соң бер ай узгач, әлеге аттестация нәтиҗәләре буенча муниципаль хезмәткәрне муниципаль хезмәтнең башка вазыйфасына күчерү йә муниципаль хезмәттән  азат итүгә юл куелмый. Муниципаль хезмәткәрнең күрсәтелгән чорда авырган вакыты  һәм ел саен түләнә торган отпуск вакыты исәпкә алынмый.

23. Муниципаль хезмәткәр аттестация нәтиҗәләренә Россия Федерациясе законнары нигезендә шикаять белдерергә хокуклы. 

